
ЗАХИДАЛ 31

	 

	ЕСҮС БА ХРИСТОС

	 

	1932 оны дөрөвдүгээр сарын 12

	 

	Баруун˗хойд Энэтхэгт байсан кушаны эзэнт улс, Хятадын Хан улсын тухай ярьсаар бид түүхийн нэгэн чухал үеийг орхигдуулсан тул түүнийг эргэн ярих нь зүйтэй. Бид одоог хүртэл Христосын мэндэлснээс өмнөх үеийн тухай ярьсаар ирэв. Одоо бид христосын эрин үед орлоо. Уг эринийг Христосын мэндэлсэн өдрөөс эхлэн тоолох болсон учир тийнхүү Христосын үе гэж хэлж байгаа юм. Жинхэнэ үнэнээрээ бол Христос уг тооллоос дөрвөн жилийн өмнө мэндэлсэн байж ч болох юм, гэвч энэ бол нэг их зөрүү биш. 

	Есүс хэмээн нэрлэх Христосын түүхийг христосын Шинэ сударт тайлбарласан байдгийг чи зах зухаас нь мэдэх байх. Евангелийн тэрхүү судруудад түүний залуу үеийн тухай бага өгүүлжээ. Тэрээр Назаретед төрж, Галилейд номлолоо үйлдэж байгаад гуч гаруй настайдаа Иерусалимд ирсэн ажээ. Удалгүй тэр шүүхэд хэргээ таслуулан ромын эзэн хаан Понти Пилатын үед алах ял заагджээ. Христос чухам ямар хэрэг үйлдсэн, сургаалаа номлож эхлэхээс өмнө хаана байсан нь тодорхойгүй. Нийт Төв Ази даяар болон Кашемир, Ладак, Төвөд, түүнээс ч хойгуурх нутгаар Есүс буюу Иса очиж байсан гэсэн ойлголт маш өргөн тарж дэлгэрчээ. Түүнийг зарим хүн Энэтхэгт хүртэл очиж байсан гэж боддог байна. Энэ талаар тодорхой хэлэх юм тун алга, Есүсийн амьдралыг судлагч нэр хүнд бүхий олонх хүн түүнийг Энэтхэг ба Төв Азид очиж байсан гэдэгт итгэдэггүй юм. Гэвч байдлаас үзвэл очоогүй ч гэж магадлах арга бас байхгүй. Тэр үед Энэтхэгийн том их сургуулиуд, ялангуяа баруун хойд нутгийн Такшашилд алс холын орнуудаас оюутнууд их ирдэг байсны нэг адил Есүс ч гэсэн эрдэм мэдлэг хайн тэнд очиж байсан байж болох юм. Христосын номлол нь олон талаар Гаутамын суртаалыг санагдуулан байдгаас үзэхэд Есүс тэр номлол сургаалыг маш сайн мэддэг байсан ч байж болох юм. Гэтэл буддизм бусад оронд их дэлгэрсэн байсан болохоор Есүс Энэтхэгт ирэхгүйгээр тэр суртаалыг мэддэг байсан байж бас болох билээ. 

	Шашин бол зөрчил мөргөлдөөн, хурц ширүүн тэмцлийг өдөөгч гэдгийг сурагч хүүхдүүд ч андахгүй мэднэ. Гэвч дэлхийн шашнуудын гарлыг судлан үзэж, хооронд нь жишиж зэрэгцүүлэхэд сонин байдаг. Тэдний ертөнцийг үзэх үзэл, суртаалд нийтлэг зүйл маш их байсаар байтал гол биш, аар саар зүйлээс болж үхэлдэн маргалдаж байдгийг тэнэг гэхээс өөр хэлэх юм алга. Гэвч шашны анх үүсэх үеийн суртаалуудыг танигдахгүй болтол нь нэмж өөрчлөн гуйвуулж багш нарынх нь оронд юм мэдэхгүй, хоосон шүтэгчид гарч иржээ. Шашин улс төрийн бодлого ба империализмд үйлчлэх явдал зуршил болжээ. Ромын улс төрийн бодлого нь эрт дээр үеэс сайн үйлсийн төлөө, яг үнэнээр нь хэлбэл олон түмнийг дарлан мөлжихийн төлөө шүтэж бишрэх явдлыг дэлгэрүүлэхэд дулдуйдаж байлаа. Учир нь шүтлэгтэн хүмүүсийг номхон хүлцэнгүй барьж байхад хялбар ажээ. Ромын язгууртнууд дээд их гүн ухааныг сонирхдог байсан байж болох юм, гэвч тэдний сайн гэж үзсэн юм ард түмний хувьд сайн биш, хоргүй биш байлаа. Улс төрийн бодлогын тухай ном бичсэн нэлээд сүүлийн үеийн италийн нэрт бичгийн хүн Макиавелли удирдан захирахад шашин чухал, засгийн газрын үүрэг бол худал хуурмагийг нь мэдэж байвч шашныг дэмжих явдал мөн гэдгийг батлан хэлжээ. Империализм шашны баг өмсөн эзлэн түрэмгийлж байсан жишээ тоо томшгүй байсныг бид мэднэ. Тийм учраас «Шашин бол ард түмнийг мунхруулагч хар тамхи мөн» гэж Карл Марксын бичиж байсныг гайхах хэрэггүй билээ. 

	Есүс еврей хүн байжээ. Харин еврейчүүд бол маш өвөрмөц, гайхам шаргуу ард түмэн байсан ба одоо ч тийм хэвээр байна. Давид ба Соломоны үед түр зуур алдаршсаныхаа дараа тэд муудах болжээ. Цар хэмжээгээрээ даруухан хөгжил цэцэглэлтийн тэр үед ч гэсэн түүнийг урьд цагт байсан бөгөөд ирээдүйд тодорхой нэгэн хугацаанд еврейчүүд хүчирхэг их улс болон хувирах ёстой тийм «алтан үедээ» орсон мэтээр хүмүүст ойлгогдохоор өргөмжлөн байлаа. Еврейчүүд нийт Ромын эзэнт улс хийгээд бусад орноор тархан суусан байсан боловч алдар цуугаа мандуулах цаг удахгүй ирнэ, тийм цаг ирснийг нэгэн сайн аврагч хэлэх болно гэдэгт бат итгэн хоорондоо ямагт холбоо тасрахгүй байдаг байжээ. Эх оронгүй, хоргодох оронгүй, дээрээс буусан элдэв мөрдлөг хавчлагад өртөн хөөгдөж туугдан үе үе цусаа урсган хохирч байсан еврейчүүд чухам яагаад амиа хаацайлан хоёр мянган жилийн турш эв нэгдлээ хадгалан байж чадсан бэ гэдэг асуудал түүний түүхийн хамгийн гайхамшгийн нэг мөн. 

	Еврейчүүд аврагчаа хүлээсээр байсан ба тэд магад Есүст гүн найдварласан байж ч болох юм. Гэвч төдхөн урам нь хугарч түүнд итгэхээ больжээ. Есүс хачин юм ярьж оршин байгаа нөхцөл, нийгмийн байгууллын эсрэг тэмцэхийг уриалжээ. Ялангуяа тэр баячууд хийгээд шашныг зөвхөн зарим нэг мөргөл ёслолын хэмжээнд хүртэл гутаасан овилгогүй этгээдүүдийн эсрэг тэмцжээ. Тэрээр баяжих; алдар цуу олохыг амлахын оронд үл мэдэх, үлгэр домгийн эзэн тэнгэрээс ч татгалзахыг хүмүүсээс шаарджээ. Тэр ойлгомжгүй, ёгт далд үгээр ярьж байсан боловч оршин байгаа нөхцөлийг үл тэвчин, түүнийг өөрчлөн хувиргахыг хичээн буй төрөлхийн хувьсгалч болох нь тод байв. Еврейчүүд тэгэхийг хүсэхгүй байсан учир ихэнх нь Есүсийн эсрэг хандаж, түүнийг ромын эрх баригчдад барьж өгчээ. 

	Ромын эзэнт улс аливаа шашныг эс гадуурхах тул ромчууд шашны асуудлыг нэг их хайхардаггүй байжээ. Тэр ч байтугай ямар нэгэн хүн бурхан шашныг хараан зүхвэл түүнийг залхаан цээрлүүлдэггүй байв. Ромын эзэн хаан Тиберий «Хэрэв бурхныг доромжилбол яаж хариугаа авахыг бурхан өөрөө мэдэг» гэж байжээ. Тийм учраас ромын эзэн хаан (прокурорын газар—Ред. ) Понти Пилат Есүсийг шүүхдээ шашны талаас авч үзээгүй нь магад. Тэрээр Есүсийг улс төрийн самуун дэгдээгч, еврейчүүдийг нийгмийн самуун дэгдээгч гэж үзээд Есүсийг шүүхэд шилжүүлэн цаазаар аваачих ял оноож, Голгофед загалмайлан тэлж алсан ажээ. Түүнийг амь тавин тарчилж байхад хайртай шавь нар нь хүртэл түүнээс жигшин зугтаж тэр нь түүнийг улам ч тэсэхүйеэ тарчлаан зовоож байжээ. Тэрээр амьсгал хураахынхаа өмнө: «Бурхан минь! Бурхан минь! Яалаа гэж намайгаа орхив даа?» гэж сэтгэл уярам үг хэлж байжээ. 

	Есүс цэл залуугаараа дөнгөж гучин хэдхэн настайдаа эцэс болжээ. Түүний амь эрсэдсэн гунигт түүхийн тухай Евангель сударт яруу тод бичсэнийг уншихад үнэхээр сэтгэл уярам байдаг. Христос шашин хөгжсөн дараачийн үеүдэд хэдийгээр Христосын суртаалыг нэг их бишрэн дагадаггүй ч гэсэн олон хүн түүнийг хүндлэн үзэх болжээ. Гэхдээ түүнийг дүүжилж байх үед тэр Палестинаас цааш хальж нэрд гараагүй байсан гэдгийг санавал зохино. Ромын хүн ам түүний тухай юу ч мэддэггүй Понти Пилат хүртэл тэр явдлыг нэг их анхаарч үзээгүй байжээ. 

	Есүсийн дотнын шавь нар, чин сүсэгтэн нар айн балмагдаж, түүнийг шүтэхээс татгалзсан боловч түүнийг үхсэний дараахан Есүсийн үл таних Павел гэгч гаднаас ирсэн нэгэн хүн христосын номлол хэмээхийг дэлгэрүүлж эхэлжээ. Павелийн номлон буй христосын ёс нь Есүсийн суртаалаас огт өөр юм гэж олон хүн боддог байлаа. Павел бол Есүс шиг нийгмийн хувьсгалч биш, харин авьяас билэг бүхий эрдэмтэн хүн байжээ. Гэсэн ч Павел амжилттай ажиллаж, христос шашин улам улам дэлгэрэх болжээ. Ромчууд эхний үед түүнийг нэг их ойшоож үзээгүй ажээ. Тэд христос шашинтныг еврейн нэг бүлэг гэж үзэж байжээ. Гэтэл христос шашинтан улам хэрцгий болжээ. Тэд бусад бүх шашныг дайсагнаж, эзэн хааны хөргийн өмнө мөргөхийг эрс татгалзжээ. Ромчууд тэдний бодол санааг эс ойлгон түүнийг оюун мулгуу явдлын илрэл мэт үзэж байв. Тийм ч учраас тэд түүнийг хүн төрөлхтний хөгжил дэвшлийг эсэргүүцэгч соёлгүй, хэрүүл маргаан өдөөгч гэж үзэж байв. Ромчууд христосыг шашных нь хувьд хүлээн зөвшөөрч болох байсан биз, гэвч христосынхон эзэн хаадын хөргийн өмнө мөргөхөөс татгалзсан явдлыг төрд тэрс хэрэг гэж үзэж цаазаар авах ёстой байлаа. Христосынхон бас гладиаторуудыг оролцуулан алалцуулах үзмэрийг эрс шүүмжилжээ. Түүнээс хойш христосынхныг мөрдөн мөшгөж, эд агуурсыг нь хураан тэднийг барын аманд өгч тасар татуулжээ. Христосынхныг тийнхүү тарчлаан зовоож байсан тухай өгүүлснийг чи уншсан байх ёстой, тэр тухай кино ч бас үзсэн байж болох юм. Гэвч хүн ямар нэгэн үйл хэргийн төлөө үхэхэд бэлэн бөгөөд тийнхүү нэр төртэй үхэж байгаа бол түүний зорьсон үйл хэрэгт нь саад учруулж, түүнийг зогсоож чадахгүй юм. Христосыг дарах гэсэн Ромын эзэнт улсын оролдлого ч мөн нэгэн адил бүрэн балран унажээ. Тэрхүү тэмцлээс чухамхүү христос ялан давж, манай эриний дөрөвдүгээр зууны үед ромын нэг эзэн хаан өөрөө христос шашинтан болж эзэнт улсын албан ёсны шашин нь христос болсон түүхтэй ажгуу. Тэр бол Константинополийг үндэслэн байгуулагч Константин байжээ. Түүний тухай бид дараа дахин ярих болно. 

	Христос шашин хөгжин дэлгэрэхийн хэрээр Есүс бурхан мөн эсэх талаар ширүүн маргаан дэгджээ. Гаутама˗Будда өөрийгөө бурхан гэж үздэггүй байсан атал түүнийг бурхан хэмээн өргөмжлөх болсон тухай миний ярьж байсныг чи лав санаж байгаа байх. Үүнчлэн Есүс ч гэсэн өөрийгөө бурхан шүтээн болгохыг бодоогүй юм. Тэр өөрийгөө бурхны ч хүү, хүний ч хүү гэж нэг бус удаа давтан хэлж байсан хэдий боловч түүнийг хүнээс дээгүүр бурхны төрөлтэй болохыг хичээн байсан гэж үзэх үндэсгүй юм. Гэтэл хүн гэдэг амьтан дотроосоо төрсөн их хүмүүсийг бурхан болгон хувиргах дуртай мөртөө бурхан болсных нь дараа гэрээслэлийг нь биелүүлэхээс ухардаг шүү дээ. Түүнээс зургаан зуун жилийн дараа өөр нэг том шашныг үндэслэсэн зөнч мэргэн Мухаммед би бурхан биш, хүн шүү гэж давтан давтан тодруулан хэлж байсан нь дээрх жишээг санаад тэгсэн байж ч болох билээ. 

	Ингэж христосынхон Есүсийн суртаалыг ойлгон таньж. түүнийг дагахыг хичээхийн оронд Есүс бурхан эсэх талаар, эцэг˗хүү˗сүнс гэдэг гурван бурхны мөн чанарын талаар хоорондоо марган хэрэлдэж байжээ. Тэд бие биеэ буруу номтон хэмээн харааж, мөрдөж мөшгөн, толгойгоо авалцаж байлаа. Нэг үе зөвхөн ганц үсгийн дуудлагаас болж христосын янз бүрийн бүлэглэлийн хооронд ширүүн маргаан болж байв. 

	Нэг хэсэг нь мөргөл үйлдэхдээ грекийн «Homoi˗ousion» гэдэг үгийг хэрэглэж байвал зохино гэж үзэж байхад нөгөө хэсэг нь «Homo˗ousion» гэвэл таарна хэмээн үзэж байсан бөгөөд түүний ялгаа нь Есүс бурхан мөн эсэхтэй холбоотой ажээ. 

	Тэр маргаанаас болж амь өрсөн дайн хийж ихээхэн цус урсгаж байв. 

	Эл маргаан сүм хийд өсөн бэхжиж байх явцад түүний дотоодод ч болж байжээ. Уг маргаан Өрнөдийн христосын янз бүрийн бүлэглэлийн хооронд бүр сүүлийн үе хүртэл үргэлжилсээр байсан юм. 

	Христос шашин Англи ба Өмнөд Европт нэвтрэн орохоос бүр өмнө эрт үед Ромд түүнийг сэжиглэн хориотой бүлэглэл гэж үзэж байх үед христос Энэтхэгт бий болсон гэдгийг чи мэдвэл лав гайхах биз. Есүсийн үхсэнээс хойш ойролцоогоор зуун жил өнгөрсний дараа христосын шашны номлогчид тэнгисээр дамжин Өмнөд Энэтхэгт ирж байжээ. Тэднийг дуртайяа хүлээн авч шинэ үзлээ номлох боломж олгож байсан байна. Тэд олон олон хүнийг өөртөө татаж хувь заяа нь нэн их өөрөөр эргэсэн тэдний удам угсааныхан одоо ч тэр нутагт бий билээ. Тэд их төлөв одоо Европт байхгүй болсон эртний христосын бүлэглэлд багтдаг юм. Тэдний зарим төв нь одоо Бага Азид байна. 

	Христос нь нэгэнт Европын ноёрхогч улс түмний шашин учраас одоо тэнд улс төрийн талаар ноёлогч шашин нь болжээ. Гэтэл хүчирхийлэхээс татгалзахыг номлон оршин байгаа нийгмийн байгууллын эсрэг тэрслэн самуун дэгдээгч Есүсийг санаад түүнийг өнөөгийн сүржин үгт залгамжлагчид тэдэнтэй холбоо бүхий империализм, зэвсэглэх явдал, дайн, эд баялагт шүтэх явдалтай зүйрлэхэд гайхал төрөх биз. Христосын суртаалыг уламжлал ёсоороо уулын оройгоос номлох явдал ба орчин үеийн европын хийгээд америкийн христос шашин хоёр мөн ч хачин төсгүй байгаа биз! Тийм болохоор өнөөдөр Өрнөдөд Христосыг залгамжлагчид гэж өөрсдийгөө нэрлэдэг ихэнх хүмүүсийг бодвол Бапу (Ганди˗Ред. ) Христийн сургаалд илүү ойр байсан гэж олон хүн боддогт гайхах хэрэггүй юм!

	Монгол хэвлэлийн газраас

	Зөвлөлтийн хэвлэлийн газраас

	Оршил өгүүлэл

	Зөвлөлтийн уншигчдад

	Өмнөх үг

	Дөрөв дэх хэвлэлд зориулсан оршил

	Нэг дэх хэвлэлд зориулсан зохиогчийн өмнөх үг

	Төрсөн өдөрт зориулсан захидал

	1. Шинэ жилийн бэлэг

	2. Түүхийн сургамж

	3. Инкилаб Зиндабад

	4. Ази ба Европ

	5. Эртний соёл иргэншил ба бидний өв уламжлал

	6. Эллинүүд

	7. Грекийн хот˗улс

	8. Өрнөд азид байсан эзэнт гүрнүүд

	9. Хуучин уламжлалын балаг

	10. Эртний Энэтхэгийн тосгон˗улс

	11. Хятад орон нэгэн мянган жилийн хугацаанд

	12. Өнгөрсний дуудлага

	13. Баялаг хэнд очиж байв аа

	14. Христосын мэндлэхээс өмнөх зургаа дахь зуун ба шашин

	15. Перс ба Грек

	16. Эртний Грекүүдийн сүр хүчин

	17. Нэрт байлдан дагуулагч сэхүүн зант хүн

	18. Чандрагупт Маурья ба «Артхашастра»

	19. Гурван сар!

	20. Аравийн тэнгис

	21. Амарч аялан яваагаар зүүдэлсэн минь

	22. Амьдрахын төлөө хүний тэмцэл

	23. Тойм

	24. Бурхны ивээлт Ашуг хаан

	25. Ашугийн үеийн дэлхий дахин

	26. Цин, Хан улсын үе

	27. Ром Карфагены эсрэг

	28. Ромын бүгд найрамдах улс эзэнт гүрэн болсон нь

	29. Өмнөд Энэтхэг умардаасаа давамгайлах болов

	30. Хил залгасан Кушаны эзэнт улс

	31. Есүс ба Христос

	32. Ромын эзэнт гүрэн

	33. Ромын эзэнт гүрэн бутарч хоосон нэр болон хувирсан нь

	34. Дэлхий дахины улс гэсэн үзэл

	35. Парфи ба Сасанид

	36. Өмнөд Энэтхэг колонитой болсон нь

	37. Гуптүүдийн эзэмшлийн үе дэх индустаны түрэмгийлэл

	38. Хүннү нар Энэтхэгт орж ирсэн нь

	39. Энэтхэг гадаад зах зээл дээр ноёрхсон нь

	40. Улс орон, соёл иргэншлийн мандал, мөхөл

	41. Тан улсын үеийн Хятадын хөгжилт

	42. Чосон ба Дай Ниппон нар

	43. Харшавардхан ба Сюань цзан

	44. Өмнөд Энэтхэгээс олон хаад, жанжин бас нэг их хүн төрсөн нь буй

	45. Энэтхэг орон дундад эртний үед

	46. Тансаг сайхан Ангкор ба Шривиджайя хот

	47. Ромыг дахиад л харанхуй манан бүрхэв

	48. Исламын үүсэл

	49. Арабууд испаниас монгол хүртэл байлдан дагуулсан нь

	50. Багдад ба Харун˗ар˗Рашид

	51. Харшаас Махмудын үе хүртэлх умард Энэтхэг

	52. Европын орнууд үүссэн нь

	53. Феодалын систем

	54. Хятад улс нүүдэлчдийг өрнө зүг тухирсан нь

	55. Япон дахь Сёгуны хаанчлал

	56. Хүн эрж хайсаар л

	57. Манай эриний анхны мянган жилийн төгсгөл

	58. Ази, Европыг эргэж нэг харвал

	59. Америкийн Май нарын соёл иргэншил

	60. Мохенжо˗˗Дарод дахиад нэг очъё

	61. Кордова ба Гранада

	62. Загалмайтны аян дайн

	63. Загалмайтны аян дайны үеийн Европ

	64. Европын хотууд үүссэн нь

	65. Афганчууд Энэтхэгт довтлов

	65. Делийн хаан˗боолууд

	67. Чингис хаан Ази, Европыг донсолгосон нь

	68. Монголчууд дэлхийг ноёрхсон нь

	69. Их жуулчин Марко Поло

	70. Католик сүм хийд дайнч болсон нь

	71. Нэр сүрийн эсрэг тэмцэл

	72. Дундад эртний үе төгссөн нь

	73. Тэнгисийн зам нээсэн нь

	74. Монголын эзэнт гүрэн задран унасан нь

	75. Энэтхэг хэцүү асуудлаа шийдэхээр завднам

	76. Өмнөд Энэтхэгийн хаанчлал

	77. Виджаянагар 

	78. Малай орны эзэнт улсууд болох Маджапахит ба Малакка

